
SIMON Y SWYNWR
-
gan Catrin Roberts

Cefndir Beiblaidd:
Actau 8:4-25

Cymeriadau:
Simon (yn gwisgo clogyn tebyg i glogyn consuriwr os yn bosib) 

Llais:
Aeth Philip i dref yn Samaria a chyhoeddi’r neges am y Meseia yno. Roedd llwythi o bobl yn dod i wrando ar yr hyn oedd Philip yn ei ddweud wrth weld y gwyrthiau oedd yn dangos mor glir fod Duw gydag e.  Roedd ysbrydion drwg yn dod allan o lawer o bobl gan sgrechian, ac roedd llawer o bobl oedd wedi eu parlysu neu’n gloff yn cael iachâd.  

Simon yn dod i’r llwyfan yn ddramatig, yn chwyrlio ei glogyn

Simon:
(llais theatraidd fel petai’n cyflwyno ei hun ar ddechrau sioe) Foneddigion, boneddigesau, gadewch i mi gyflwyno fy hun – Simon y Swynwr. Simon Swynwr Syfrdanol Samaria. (eto chwyrlio ei glogyn yn ddramatig – yna ochneidio, a siarad mewn llais naturiol)

 Ie.  Dyna oeddwn i ychydig fisoedd yn ôl. Simon Swynwyr Syfrdanol Samaria.  Dewin Dwyfol y Gallu Mawr. Ac edrychwch arna i rŵan.  Dw i’n neb, neb o gwbl. Wedi colli fy mywoliaeth, a mwy efallai. (ochneidio)

Roedd popeth yn iawn nes i Philip ddod i lawr yma o Jerwsalem. Rydych chi’n gwybod am Philip, mae’n siŵr – un o ddilynwyr Iesu o Nasareth.  Neu un o bobl y Ffordd – dyna’r enw arnyn  nhw ffordd hyn. Do, daeth Philip o Jerwsalem, a dechrau siarad am Iesu.  Siarad am ei eiriau, siarad am ei wyrthiau, beth ddigwyddodd iddo – y groes, yr atgyfodiad.  Egluro beth oedd ystyr hynny. A cyn i mi ddweud Abracadabra, roedd pawb yn mynd i wrando ar Philip yn lle gwrando arna i. Diflannodd y gynulleidfa fel yna – pwff! (clicio ei fysedd). Yn y diwedd, es innau  ato hefyd. A methu credu fy llygaid.  Roedd y Philip yma’n gwneud triciau – gwyrthiau! Roedd o’n iachau ac yn gwneud i ysbrydion drwg ddod allan o bobl.  Magic!


Pan ddechreuodd rhai o’r dref gredu, ces innau hefyd fy nhynnu i mewn i’r holl beth.  Roeddwn i’n siŵr fod Philip yn dweud y gwir. Ces i fy medyddio. Do wir!  Ar ddiwrnod oer iawn, os ga i ddweud. Roedd yr afon yn rhewllyd, ac roeddwn i wedi anghofio tywel!


Ta waeth! Roeddwn i’n dipyn o ffan o Philip erbyn hyn. Roeddwn i wrth fy modd yn ei weld yn gwneud y gwyrthiau yma. Ac yn methu deall sut oedd hyn yn digwydd.  Nerth Duw, meddai Philip.  Ond am ryw reswm, er i mi gael fy medyddio, er i mi fynd yn rhan o’r criw, doeddwn i ddim yn gallu gwneud dim byd tebyg.

(saib)


Ia, wel.  Yr wythnos diwethaf, daeth dau arall o’r criw yna o Jerwsalem i lawr i Samaria. Wedi clywed fod yna bobl wedi dod i gredu neges Iesu’r Meseia, ac am weld eu hunain beth oedd yn mynd ymlaen.  Pedr a Ioan – dyna pwy oedden nhw.  Roedden nhw’n siarad yn dda am Iesu, ac yna dechreuon nhw siarad am yr Ysbryd Glân.  Doeddwn i na neb arall wedi clywed am hwnnw o’r blaen, ac fe benderfynodd y ddau o Jerwsalem weddïo gyda ni.  Dyma nhw’n rhoi eu dwylo ar ben rhyw bedwar i ddechrau, a gofyn am i’r Ysbryd ddod i’w calonnau. 


Roeddwn i’n methu credu fy llygaid......wn i ddim yn iawn beth ddigwyddodd wedyn!  Roedd hi fel petai....wel roedd y bobl....fe ddigwyddodd yna rywbeth.....(saib wrth iddo gofio)


Beth bynnag ddigwyddodd, roeddwn am gael rhoi fy nwylo ar bobl, a gweld yr un peth yn digwydd. Os oedd y bobl yn fy ngalw i’n Ddewin Dwyfol cynt, yna’n sicr bydden nhw’n fy ngalw i’n hynny wrth fy ngweld i’n gwneud fel Pedr a Ioan. Dyma fi’n rhedeg i’r tŷ i nôl arian, a mynd atyn nhw a dweud


“Rhowch y gallu yma i minnau hefyd er mwyn i bawb fydda i yn gosod fy nwylo arnyn nhw dderbyn yr Ysbryd Glân. Fe gewch chi’r arian yma i gyd gen i wedyn.”


Ond sôn am ypset!  Dyma Pedr yn troi arna i ac yn dweud “ Bydded i dy arian bydru gyda ti!  Does gen ti ddim cyfraniad i’w wneud – dydy dy berthynas di gyda Duw ddim yn iawn. Tro dy gefn ar y drygioni yma a gweddïa ar yr Arglwydd. Efallai bydd e’n maddau i ti am feddwl y fath beth. Rwyt ti’n ddyn chwerw, ac mae pechod wedi dy ddal di yn ei grafangau.”  


Pan glywais i’r geiriau hynny, aeth yna ias i lawr fy nghefn. Roedd gen i ofn. Roeddwn i’n teimlo’n sâl a dweud y gwir!  Roedd y dynion yma YN agos at Dduw. Beth petaen nhw’n cael gair hefo fo, beth fyddai’n digwydd i mi wedyn?


A dw i hefyd wedi bod yn meddwl tybed oedden nhw’n dweud y gwir?  Beth ydy fy mherthynas i gyda Duw?  Oes yna chwerwder yn fy nghalon?  Mae gen i gywilydd o lawer o bethau yn fy mywyd. Mae llawer o’m ffrindiau i yma yn Samaria wedi newid yn llwyr ers iddyn nhw gredu yn Iesu.  Ond beth amdana i?


(saib)


Y peth olaf ddywedais i wrth Pedr a Ioan oedd gofyn iddyn nhw gofio amdana i mewn gweddi.  Ysgwn i os y gwnân nhw.  Rhyfedd o beth, ynte – Simon y Swynwr Syfrdanol yn cael ei syfrdanu gan ddau bysgotwr o Galilea!  A’r dewin wedi dod i sylweddoli mai dim dwyfol ydy’r gair i’w ddisgrifio, ond drygionus. 

EXIT 

